
Eibar, erri atzeratua 

Bai noski. Eibar, erri atzeratua 
degu. Gaurko munduan atzeratuak 
bai dira fisika teorema berriak sor-
tzen ez dituztenak, teknika asma-
tzen ez dituztenak eta filosofiaren 
konzeptu berrieri leku ematen ez 
diotenak. Baiña, inguru auetan nun 
dira aurreratuak, orretan? Europan, 
Suiza alde batera utzita, 50" para-
lelotik gora igo bearra dago erri 
aurreratu oiek arkitzeko. 

Z. ARGIA-ren 150-garren zenba-
kiaren 3-gn. orrialdean (1966-Urta-
rrillak. 9) ekarren idazlan bat izen-
buru onekin: Eibar, erri atzeratua. 
Neretzat ez du gauza berririk ezer 
esaten: geien-geiena egia bai da. 
Baiña, eibartar bezela eta ZERU-
kO ARGIA-ren laguntzaille bezela, 
izenpetu gabe etorren idazki ari 
erantzutera beartu naiz. Lan ori 
zila ta, ez zan giro zenbait eibarta-
rren inguruan. Baita batek esan 
ere: «Gu, antiklerikalak garala? 
Bai; ta jarraitu daigun izaten, Zer 
izango gaituk ba «ZERUKO AR-
GIA» be geure kontra ba jauka-

Nik badakit ori idatzi zuanak ez 
zuala eibartarron kontrarako egin, 
baizik dirura itsututa dagozenen jo-
kera salatu nairik. Ta, gure erria 
artu bazuen diruzaleen ejemplutzat, 
ez da gaizki. Diru orrek bejondeie-
la! aberastu diraneri. Nere etxean 
asko sartu ez bada ere. Baita, be-
jondeiela! dirurik nai ez duteneri 
ere, Zoriontsuak guziak! Dirutu 
diranak eta dirurik nai ez dutenak. 

Gu gera zorigabeak. Dirua nai ta 
dirurik ez daukagunok. Zorigabeak 
justu bizi izateko ere orrenbeste 
lan egin bear degunok. Ta, zoriga-
beagoak, dirurik ez eta ideal eta 
zaletasun asko ditugunak, zergaitik 
orrenbeste lan egin ondorean, 
(ogia jango bada), deskantsuari zor 
dizkiogun orduetan eta txolarte gu-
zietan geure ideal edo zatelasunen 
zerbitzari lana egiten degunok. Ta, 
oraindik esango dute mundua ondo 
egiña dagoala. 

Ondo egiña, lanerako afiziorik ez 
dutenak eta ideal ta zaletasunak 
dituztenak aberatsak balira, eta la-
nerako afizio asko dutenak pobre. 
Orduan, berdintsuago biziko giña-
ke, bakoitza bere izate ta denbora 
justuan. Baiña, mundua ez da orre-
la: beraz. gaizki egiña dago. 

Eibarko mundua beintzat orrela 
da, ta ura idatzi zuanak ez badaki, 
jakin beza: Eibarren, aberats berri, 
aberats txiki asko dira, baiña gu-
ziak bizi dira oso lanpetuak eta ez 
dute izaten dirua gastatzeko beta-
rik ere. Orregaitig, noizbait or zear 
ateratzen diranean, botaka jardu-
tzen dira. Ta, ori ikusirik, badira 
pentsatzen dutenak emen, Eiba-
rren, zakurrak lukainka-muturrez 
lotuak ibiltzen dirala. 

Baiña, jakin bezate Eibarren 
beartsuak ere ba gerala, beti lanean 
jardunez sekula aberasten ez gera-
nak. Inpernu bizian bizi geranak, ta 
gaiñera «ZERUKO ARGIA» bera 
ere kontra. Emen, eibartarrik geie-
nak eta erbestetik etorriak pobre 
bizi gera. Emen, geienok esplota-
tzen gaituzte, bakoitzaren jokerak 
errespetatu gabe, kulturadunak. 
idealistak, zaletasunak dituztenak, 
ederrak, itxusiak, alperrak... Baita, 
beren errietan esplotatzeko ere gau-
za ez ziranak, emen esplotatzen di-
tuzte. Emen, andaluzak ere lana 
egiten dute. 

Nai ez badegu ere, lanari uztar-
turik gaude. Ta, iduritzen zaigu nai 
ez deguna etzaigula paltatuko. Au 
da, beti lana egin bearra izango de-
gula. Boltsilloratzen ditugun lau 
txanponak arin erabiltzen ditugu. 
Atera datorren eskekoari, auzoan 
luzaro gaixorik dagonari, kalez lo-
teria saltzen dabillen itsuari, An-
gosto-ko Ama-Birjiñaren irudiakin 
etortzen zaigun prailleari. ta abar, 
ematen dizkiogu iñoiz sobra erabil-
tzen ez ditugun txanpon banaka 
oiek. Orregaitik, Domund-egunean 

ere Gipuzkoan geien biltzen da Ei-
barren. Aspaldiko urteotak Donos-
tian bertan baiño geiago. Ta, esa-
ten dutenez, esku-zabalak geralako. 
Biotz onekoak ez. Esku-zabalak. 
Orrelako obrak beste erri batzuek 
egiten dituztenean, biotz onekoak 
izaten dira. Baiña, eibartarrak esku-
zabalak. Ukabilla altxatzeko baka-
rrik estutzen degu gure esku-zaba-
la. Ta, orregaitik ere ez dira adis-
kide. 

Zorionez, txarrenean ere, gure 
erriko aberats oiek ez dira S. A. 
indartsu oien erabiltzailleak. Be-
ren lanez, lan neketsuz aberastu 
ziran. ta aurrerantzean ere jo-ta-ke 
lana egin bearren daude aberats 
jarraituko badute. Beren dirutzat 
ez bai dira eguneroko izerdiarekin 
lortu gabe. S. A.-ko zer-nor-mordo 
ixilleko gansterren odolik ez bai 
dute. Ez odolik, ez ezpalik eta ez 
kemenik ganster-kideko izateko. 
Igarri gabe, aurtzarotik lanean ari 
ziran, jolaseak balira bezela, ta jo-
lasean jarraitzen dute aberastu on-
dorean ere. 

Kultura? A, zer pekatua nere 
erriarena. Ogeita urteetako burru-
ka izan du lenago zuan instituto 
ura berriz lortzeko. Ain zuzen ere. 
aurreratua ebillelako kentu zien, 
besteen berdintsuak izatera erama-
teko. Biblioteka? Lengoa galdu ze-
larik, liburuak kiloka erosi ziran 
berria egiteko. Ta, ori ere ez zan 
lortu inguruko errien maillara je-
txi arte. Zer karajo! Gure zaarrak 
ez al zuten ba eskatzen gizon eta 
erri guzien artean berdintasuna? 
Ori eskatzen zuelarik, ori eman 
zien. 

Amaika foball eta txikito iruntsi 
du emengo jendeak ere, morfina 
ordez. Berriz, beste era batera ikus-
ten jakin izan degunok bistatik ez 
gaituzte galdu, eta orregaitik edo 
ikusten ditugu gauzak bezela. 

Euskera? A! Bai. Egia da. Nora 
joan zaigu Eibarko euskera? Beti 
izan da gure euskera eskoletatik 
aldendua. Obeto esan, eskoletan 
tokirik izan ez duana. Oraindik ez 
dakigu ziurki zer pekatu gaitik. 
Baiña kolore guzietakoak jarri izan 
die oztopoa. Batzuek euskeraren 
etsaiak ziralako, ta bestek euskel-
tzale ziralako, eibartarron izkerak 
ez omen zuan bizirik jarraitzeko 
eskubiderik. 

Gero, euskeltzale eibartarrak 
«garbizale» edo zerbait orrelako 
sentitzen ziralako: ta euskaldunak 
utsik ziranak, euskeltzale izan ga-
be, konplejuz beren euskerari gu-
txi-etsiz bizi ziralako: orrek eka-
rri zuan galera. 

Ta, zelan ez Eibarko euskerari 
eibartarrak gutxi-etsi? Euskera 
maite zutela ta, eibartarreri esanaz 
ari zirenak: «no se dice telefonua, 
se dice urrutizkiña: no se dice kua-
dernua, se dice ingurraztia; no se 
dice papela. se dice ingi; no se di-
ce eliza, se dice txadona (y si te 
apellidas Elizalde, cambia a Txado-
nalde); no se dice kafia, se dice 
akeita;... ta beti orrelako zaparra-
dak beren burura artzen zituztela-
rik, euskeran jakitunak zirala esa-
ten zutenen aldetik, nola ez beren 
euskera despreziatu ta baztertu? 
Euskera berari ere z jarri bai zien, 
orrela Euzkera, z-rekin, aisago zu-
rrutean joan zedin. 

Oiek dira Eibar onetako gora-be-
rak. 

Esan dedan bezela, munduan 
bertan inpernu bat da au. Ta, ni 
ibiltzen naiz Euskalerrian ara ta 
ona, baiña ez det iñun arkitzen to-
ki oberik. Beraz, neuk ere aitortzen 
det Eibar, erri atzeratua dala. Bai-
ña, mesedez, ori idatzi zuanak 
esango al dida, besterik ezean ixi-
llean belarrira, ia nun dan zeru 
itxurazko toki obe bat. bertara bi-
zitzera joan nadin. 

